
VIJEĆU FAKULTETA POLITIČKIH NAUKA

UNIVERZITETA U SARAJEVU


Na osnovu člana 36. Pravila studiranja za treći ciklus studija na Univerzitetu u Sarajevu, a u skladu sa članom 59. tačka m) Statuta Univerziteta u Sarajevu, Senat Univerziteta u Sarajevu je, na 41. redovnoj sjednici održanoj 29.09.2021. godine, donio Odluku o obrazovanju komisije za ocjenu uvjeta kandidata mr. Elmira Karadžija i podobnosti teme doktorske disertacije: “BOŠNJACI KOSOVA IZMEĐU ETNIČKOG I GRAĐANSKOG IDENTITETA U PERIODU TRANZICIJE ”, broj 01-14-131/21, od 29.09.2021. godine, u sljedećem sastavu: prof. dr. Senadin Lavić, redovni profesor, predsjednik, prof. dr. Šaćir Filandra, redovni  profesor, član, i dr. Amer Osmić, docent, član. 

Nakon što je Komisija proučila dostavljenu konačnu prijavu teme doktorske disertacije, podnosimo Vijeću Fakulteta političkih nauka slijedeći:

I Z V J E Š T A J

O OCJENI UVJETA KANDIDATA I PODOBNOSTI TEME DOKTORSKE DISERTACIJE

1. Ocjena uvjeta kandidata

Elmir Karadži, rođen je 10.10.1982. godine u Prizrenu, Republika Kosovo. Osnovnu školu je  završio u Ljubiždi, a srednju u Prizrenu. 

U Sarajevu je upisao Fakultet islamskih nauka, teološki smjer i uspješno diplomirao 2006. godine. Po okončanju studija, zasniva radni odnos u Islamskoj zajednici Kosova, gdje je ostao zaposlen do danas.

U međuvremenu je upisao master studije, odsjek Sociologije, na Filozofskom fakultetu Univerziteta u Prištini. Nakon što sam položio razliku i sve ispite na master studijama, 28. septembra 2015. uspješno sam odbranio master rad na temu “Izazovi sekularizma na Kosovu”,  te stekao naučno zvanje Master sociologije na osnovu Uvjerenja broj 3945/02 i Diplome broj: 603 izdatih od Univerziteta u Prištini “Hasan Prishtina”.

Od stranih jezika veoma dobro poznaje albanski jezik, kako u pisanoj (i prevodilačkoj) tako i u govornoj formi. Engleski i arapski jezik govori, razumijem i djelimično piše na nivou razumijevanja, sporazumijevanja i prevođenja jednostavnijih i srednje složenih naučnih tekstova. Poznajem rad u Microsoft Office-u (paketu): Word, Excel, Power Point, SPSS i nekih drugih kompjuterskih programa.

Od seminara koje sam pohađao, dva mogu izdvojiti: 

1) Faith Communities and Civil Society, Arizona State University, The Melikian Center, Decembar, 2008 - Januar, 2009. 

2) Muslims in Europe: Contemporary Thought, Identity Politics and Future Challenges, 24 Avgust – 7 Septembar 2013. Organizatori: IIIT- London, CNS – Sarajevo,  Evropski institut za epistemološke studije – Brisel, Fairfax institut – SAD.

Od 2012. sam član redakcije, a od 2020. urednik Takvima na bosanskom jeziku koji izdaje Islamska zajednica Kosova.

Objavljeni radovi:

· “Koncept modernosti u djelu Anthonyja Giddensa”, Revija za sociologiju, 48/1, 2018, Zagreb, str.77-103. 

· “Osobenosti sociološkog pristupa religiji i njeno značenje”, Pregled - časopis za društvena pitanja, LVII, br. 3, 2016, Sarajevo, str. 187-205. 
· “Roli i revolucionit francez në sekularizimin e shoqërisë franceze / Uloga francuske revolucije u sekulariziranju francuskog društva”, Univers – revistë shkencore kulturore, br. 17, 2017, AIITC, Tirana, str. 95-108. 

· “Familja kosovare dhe sfidat e jetës bashkëkohore / Kosovska porodica i izazovi savremenog života”, Takvim 2021, Priština, str. 247-262.

Komisija konstatira da je kandidat mr. Elmir Karadži podoban i osposobljen za samostalan znanstveni rad, te da ispunjava sve zakonom predviđene uvjete za pripremu i obranu doktorske disertacije, odnosno stjecanje doktorata znanosti.

2. Ocjena podobnosti teme doktorske disertacije

a. Problemsko područje, znanstvena i društvena opravdanost istraživanja

Pri disoluciji bivše Jugoslavije, Kosovo je ostalo posljednji neriješeni problem. Tamo je sve počelo, i tamo se završilo. Kraj dvadesetog stoljeća, jednako kao i njegov početak, opravdao je mišljenje mnogih kritičara da se radilo o najkrvavijem ili stoljeću ratova, genocida i etničkog čišćenja, za što su najvećim dijelom zaslužni nacionalizam, totalitarizam i druge velike ideologije.

Sociologija nas uči da društveni i politički procesi utiču na percepciju identiteta, i svaka promjena sistema vlasti i političke ideologije u društvu ima neposredni uticaj na oblikovanje identiteta ljudi, što u slučaju Kosova nije bio izuzetak. Posljedično tome, kosovsko društvo je, neposredno nakon povlačenja Osmanlija, i kasnije tokom cijelog dvadesetog stoljeća iskusilo i promijenilo različite političke sisteme, režime i vlasti, da bi tek početkom XXI vijeka, proglašenjem nezavisnosti 2008. godine, Albanci, u političkom smislu, doveli do realizacije svoju stoljetnu težnju.

U ovom istraživanju želimo se baviti položajem, stanjem, integracijom, identitetom i pripadnošću Bošnjaka Kosova u postratnom periodu tranzicije kosovskog društva. Naime, u postratnom periodu, Bošnjaci Kosova su se suočili sa novom realnošću koja je podrazumijevala svekolike promjene na društvenoj i političkoj sceni Kosova, s jedne, i promjene u kulturi, moralu, vrijednostima i stavovima, s druge strane. Važno je istražiti novo kosovsko društvo i položaj Bošnjaka u njemu, odnosno pitanje koliko su oni bili subjekt, odnosno objekt novonastalih društvenih promjena.

Pojam, tema i diskurs o identitetu u novije doba izaziva veliko interesovanje u društveno-humanističkim znanostima. Neposredni plod toga su razne teorije, znanstvene paradigme i empirijsko-istraživačke projekcije nastale tokom dvadesetog stoljeća. Svaki pojedinac nosioc je individualnog i društvenog identiteta. Doba globalizacije donijelo nam je dvojako življenje identiteta. Razvijene su liberalna i komunitaristička koncepcija identiteta, nastale iz prethodnog metodološkog i analitičkog sučeljavanja individualizma i holizma. Na tom tragu, može se govoriti o identitetu u različitim kontekstima, ali i o različitim vrstama, profilima, negacijama i afirmacijama identiteta. Glavna podjela je na lični i društveni identitet. 

Lični, osobni ili individualni identitet je subjektivni proizvod toga kako čovjek sebe doživljava i pokušava odgovoriti na  pitanje “ko sam ja”? Dakle, svaki pojedinac ima svoj lični identitet, osjećanje samoga sebe, kako sebe vidi i doživljava u etničkom, nacionalnom, vjerskom ili nekom drugom smislu. Ovo je prevashodno psihološka pozicija, kojom se dijelom bavi i sociologija. 

Društveni identitet polazi od smisla društvenog života – predstavlja naše razumijevanje toga “ko smo mi” i po čemu se razlikujemo od dugih ljudi, odnosno po čemu se drugi razlikuju od nas, s obzirom na nacionalnu, etničku, kulturnu, vjersku, profesionalnu ili neku drugu pripadnost. Ovo je bitno sociološka pozicija, i bavi se pitanjem kako i na koji način nas drugi vide, doživljavaju i vrednuju. Društveni identiteti su sastavni dio društvenog života i promjene u društvu utiču na transformaciju identiteta njegovih članova. Dakle, identiteti su promjenljivi, fluidni i pluralni. 

Čovjeka je, kao društveno biće, moguće kategorizirati po različitim kriterijima i shodno tome naučno istraživati njegovu socijalnu povezanost i ono što ga odvaja od drugih u društvenom životu. Društvena previranja na Balkanu su bila pod snažnim uticajem političkih i nacionalnih pokreta zaodjenutih velom religije i velikodržavnih ideologija. Period stvaranja moderne države-nacije u Evropi doveo je do apsolutiziranja nacionalnog identiteta, kojim se potiskuju drugi identiteti (klasa, rod, spol, rasa, dob, pa i dijelom religija). Nastao je novi profil identiteta. Kada se ispituju i analiziraju stavovi javnog mnijenja, nekada se prednost daje individualnom, a nekada kolektivnom identitetu (nacionalni, religijski). 

Kandidat ima namjeru da u ovom istraživanju naučno-metodološki istraži pluralnost društvenog identiteta Bošnjaka Kosova koji u eri globalizacije, kao novoj fazi ljudske povijesti, dobija drugačije društvene konotacije. Naime, tradicionalni identiteti koje želimo istražiti (nacionalni, etnički, kulturni, religijski) nalaze se pred velikim izazovima u globalnom društvu koje je u stalnim promjenama, i očuvanje tih identiteta za jednu malobrojnu i vrlo heterogenu etničku (narodnu) zajednicu je ozbiljan povijesni zadatak. Naučni značaj istraživanja ide i u pravcu otvaranja pitanja politike identiteta i njegovog priznavanja, i posljedično novih identiteta građana Kosova u postratnom periodu (npr. kosovski identitet i kosovska nacija, Kosovari), kao i u vremenskom rasponu od proglašenja nezavisnosti Kosova (2008) pa do danas, pri čemu su promjene na političkoj ravni indicirale i one u kulturi, tradiciji, religiji, identitetu itd. 

Stoga je apsolutno važno za znanstveno razumijevanje i objašnjenje identiteta Bošnjaka Kosova, da  društvene i humanističke nauke istraže svu pluralnost identiteta Bošnjaka Kosova, budući da osim nekih sekundarnih referenci, gotovo da ne postoje ozbiljni znanstveni radovi ili neka druga vrsta znanstvenog materijala koja u objektivnom svijetlu sagledava problem kojim se ovo istraživanje kani baviti. U tom smislu će općenito za sociologiju kosovskog društva, a posebno za sociologiju kulture, identiteta, politike i religije, predmet našeg istraživanja biti od posebne naučne važnosti, i nadamo se skroman doprinos koji će bar djelimično ispuniti nastali vakum u ovom području nauke. 

Pored naučnog, ovo istraživanje ima i svoj društveni značaj. Za svako društvo stabilni unutarnacionalni, međuetnički i međuvjerski odnosi su od prioritetnog značaja za zdravu međugrupnu interakciju. Za novo kosovsko društvo krhke demokratije, vrlo je važno da se prepoznaju i dođu do potpunog izražaja njegove vrijednosti različitosti koje su ovaj prostor karakterizirale, a koje su počesto, vođene pogrešnim politikama, bile izvor sukoba i ratova. Nevećinske zajednice na Kosovu, kao važan faktor stabilnosti i prosperiteta, odnosno jedno od mjerila rasta demokratije i pozitivnih promjena na ovom prostoru, nužno je predstaviti u naučno-metodološki ispravnom svijetlu i faktičkom stanju. Afirmacija nevećinske bošnjačke zajednice na Kosovu, kao integralnog dijela kosovskog društva, ali i kao dijela bošnjačkog bića, odnosno matičnog naroda u BiH bit će važna novina u naučnom i društvenom aspektu istraživanja. Terensko istraživanje koje će uslijediti, dat će svježe empirijske podatke o faktičkom stanju zajednice: identitet i osjećaj pripadnosti, lokalna integracija, socijalna uključenost, migracije i mobilnost stanovništva, veza s maticom itd.

b. Metodološko-epistemološki pristup

Ciljevi istraživanja

Bavljenje identitetom može biti motivirano različitim pobudama.(Rade Kalanj) Jedni se ovom temom bave s razine društveno-pragmatičkih ciljeva znanosti, to jeste da dokažu svoju posebnost i ono što ih razlikuje od drugih aktera, društvenih grupa ili društva u cjelini. Za druge je važno pravno-političko priznanje i kulturno potvrđivanje kolektivnih identiteta. Treći se identitetom bave iz znanstveno-teorijske pozicije koja pledira na vrijednosnu neutralnost i objektivnost u znanstvenom istraživanju društvenih činjenica. Premda se u ovom istraživanju imamo namjere prevashodno držati treće pozicije, svakako da su prethodna dva stajališta za nas vrlo važna, jer predmet našeg istraživanja, identitet Bošnjaka Kosova, nije dovoljno profiliran i znanstveno diferenciran u odnosu na druge zajednice, niti je specificiran i potvrđen u dovoljnoj mjeri u savremenom kosovskom društvenom ambijentu. Zato ćemo nastojati prikazati kako se pripadnici bošnjačke nacionalne manjine danas osjećaju na Kosovu, šta tvori i šta čini bitnim njihov vlastiti identitet i da li se zbog različitosti identiteta osjećaju ravnopravnim. 

Cilj ovog istraživanja nije historijsko ili etnogenetsko istraživanje porijekla Bošnjaka Kosova. Naša je namjera da iz interdisciplinarne perspektive društvenih nauka, upotrebom relevantnih naučnih metoda i tehnika, istražimo višeslojnost pojma identiteta u današnjem društvenom kontekstu, s posebnim osvrtom na Bošnjake Kosova u kontekstu integracije, asimilacije i emigracije s jedne, i odnosa s matičnim narodom u Bosni i Sandžaku s druge strane. Drugim riječima, istražiti nivo nacionalne svijesti i samosvijesti Bošnjaka Kosova, religijske i kulturne pripadnosti, istražiti nivo integracije i eventualne oblike asimilacije, i uticaj stranih velikodržavnih politika (slučaj Gore i SANU-ov projekat GOS), prije svega srbijanske, makedonske, bugarske i albanske politike (ali začudno ne i bošnjačke!), koje su, pored drugih faktora, dovodile do asimilacije, fragmentacije, identitarne dezintegracije i smanjivanja ukupnog broja Bošnjaka na Kosovu i u regionu.

Tome su dobrim dijelom doprinijeli i demografski faktori i stalne migracije ukupnog stanovništva Kosova ka zemljama zapadne Evrope, a posebno Bošnjaka. Inače, sve balkanske zemlje nakon odlaska Osmanlija sa ovih prostora, imale su „problem sa manjinama“, iz čega su bila neizbježna dva procesa: emigracija ili asimilacija. Kao da na Balkanu kod „većine“ postoji iracionalni strah od „manjina.“ U nezavisnom Kosovu, nevećinske zajednice su zaštićene ustavnim i zakonskim okvirom, pa je jedan od naših ciljeva, isto tako, istražiti implementaciju sloboda, prava i stanje, odnosno trenutni položaj Bošnjaka na Kosovu, uključujući stereotipe, stigmu, ksenofobiju, etničku, jezičku i vjersku diskriminaciju. 

Disertacija će jednim dijelom istražiti (vanjskim faktorima opterećene) međuetničke odnose i vrlo konstruktivnu ulogu bošnjačke zajednice tokom i nakon rata na Kosovu, posebno u procesu izgradnje institucija i državnih kapaciteta. Činjenično je da su međuetnički odnosi Srba i Albanaca na Kosovu i dalje opterećeni prije svega vanjskim faktorima, koji mnogo puta znaju biti destabilizirajući.

Hipotetički okvir

Predmet istraživanja: Predmet istraživanja su društveno stanje i identitet(i) građana Kosova koji se po narodnom određenju (etnoidentitet) izjašnjavaju pod imenom Bošnjacima.
Problemsko pitanje: Šta danas čini identitet Bošnjaka Kosova i koji ga faktori fragmentiraju u globaliziranom svijetu?

Glavna hipoteza: Bošnjaci Kosova zbog niskog osjećaja pripadnosti i izazova transformacije profila građanskog (kosovskog) i etničkog (bošnjačkog) identiteta, te njegovog priznavanja i artikuliranja u postratnom periodu mogu biti lahak plijen etnonacionalističkih politika asimilacije.
Kolateralne hipoteze:

1. Povlačenjem Osmanlija tokom 19. i 20. stoljeća i disolucijijom SFRJ krajem 20. stoljeća otvorena su pitanja identiteta i opstanka manjih etno-religijskih zajednica na balkanskim prostorima, što je, uz ekonomske i sigurnosne faktore, pokrenulo do danas nezaustavljiv talas migracija i asimilacija, koji svoj vrhunac dostiže tokom i nakon rata 1999. godine.
2. Politika je oblikovala identitete manjih etno-religijskih zajednica. Smjena raznih imperija i režima na ovim prostorima i priklanjanje na strani jačeg je implicirala transformacije profila identiteta. 

3. Bošnjacima Kosova religija (islam) je glavni izraz kulturnog i etničkog identiteta, dok je kod kosovskih Albanaca to pretežno etnicitet.

4. Nacionalizam i asimilatorska politika mogu ugroziti stvaranje multilateralnog  građanskog društva koje sve više postaje monoetničko (demografski faktor: 90% prema 10%). Izgradnja snažne identitarne svijesti i posebnosti (bošnjakiziranje Bošnjaka), multilateralnost (poštivanje ljudskih, građanskih i manjinskih prava) i politička participacija manjina, te podrška stranog faktora i povoljni ekonomski uvjeti su elementarni faktori opstanka bošnjačke i drugih manjinskih zajednica na Kosovu.

5. Iako je bošnjačka zajednica u fazi uspostave državnih kapaciteta igrala vrlo konstruktivnu ulogu, politička je demagogija da su Bošnjaci najintegrisanija zajednica na Kosovu. Zbog loših veza s matičnom državom (BiH), neposjedovanja opština s bošnjačkom većinom, nepodizanja kulturnih institucija, fragmentiranosti unutarnje politike, vlastitog nejedinstva i neorganiziranosti, lišeni su bilo kakve strategije nacionalnog organiziranja, djelovanja i egzistencijalnog opstanka na vjekovnim ognjištima. 

6. U kontekstu održivosti i integracije u novom kosovskom društvu, uprkos naprednom institucionalnom okviru i pozitivnoj diskriminaciji, manjinske zajednice na kosovskom tržištu rada su češće diskriminirane, nezaposlene ili obavljaju statusno niže poslove, što je posebno indikativno u javnom sektoru.
Znanstveni pristup, metode i tehnike istraživanja 

Što se tiče metodološkog pristupa, koristit ćemo analitičko-sintetičke, induktivno-deduktivne, statističko-komparativne i druge naučne metode. Bit će provedeno istraživanje upotrebom kvantitativnih (anketno ispitivanje) i kvalitativnih metoda (intervju) prikupljanja podataka, a rezultati će biti sama okosnica rada. 

Empirijsko socijalno istraživanje treba da ponudi odgovore na pitanja o identitetu i osjećaju pripadnosti, lokalnoj integraciji i uključenosti u društvene tokove, svijesti o nacionalnom/građanskom i narodnom/etničkom identitetu. Predmetno istraživanje bit će realizirano u području sociologije i politologije, ali i drugih društvenih nauke, čime je ovo istraživanje po njegovim sadržinskim karakteristikama moguće uvrstiti u interdisciplinarna istraživanja.

c. Pregled stanja u oblasti istraživanja socioloških implikacija identiteta Bošnjaka Kosova 

Identiteti su vrlo često bili predmet falsificiranja, manipulacije i zloupotrebe, najčešće u političke i ideološke svrhe. To se posebice može odnositi na malobrojne narode i na one koji se nisu inkorporirali u savremene tokove razvoja nacija i nacionalnih identiteta kakve susrećemo u novovjekovnoj Evropi i nešto kasnije na Balkanu. Nasuprot dobro organiziranim političkim i nacionalnim platformama susjednih naroda (Srba, Hrvata, i nešto kasnije Albanaca), Bošnjaci općenito, a oni Kosova i regije posebno, bili su lišeni bilo kakvog nacionalnog i političko-ideološkog programa, jer se u matičnim krugovima smatralo da za tim nema potrebe, odnosno da tako nešto nije uopće moguće, s obzirom na stoljetnu multikulturalnost Bosne. Možda je zbog toga njihov identitet dugo vremena ostao “narodni”, poglavito oslonjen na vjeru i tradiciju, a manje na naciju kao političku kategoriju, ne samo u matičnoj državi već i šire.

U savremenom umreženom društvu „identitet je izvor smisla“ (Castells), prepoznavanja, razlikovanja i samodefiniranja. Mnogi poricani i negirani identiteti bili su izvor frustracija, konflikata i pokreta za ljudska i građanska prava. Najbolji primjer su afro-amerikanci u Americi. Bošnjaci, kao nijedan drugi narod na Balkanu, mnogo su duhovne energije potrošili u dokazivanju svoje samobitnosti i odbijanju tuđih imputacija kako se trebaju osjećati i deklarisati. Unatoč svemu tome, Bošnjaci su sačuvali vlastitu samosvojnost i posebnost u odnosu na Albance, Srbe i druge nacionalne i etničke zajednice na Kosovu.

Formiranje nacija na Balkanu počelo je nešto kasnije nego u drugim dijelovima Evrope. Nacionalni pokreti za oslobođene od Osmanija bili su preteča nastanka i formiranja budućih (jedno)nacionalnih država na prostoru Balkanu, pri čemu je nacionalistička populaciona politika podrazumijevala prisilne migracije, etničko čišćenje i uništavanje materijalne i duhovne kulture „drugoga.“ Cilj je bio stvaranje jednonacionalnih i visokokohezivnih, od nekada multietničkih država. Svugdje gdje je postojao tračak nade multikulturalizma, uništen je generiranom ideologijom nacionalizma. Umjesto da državna vlast proklamira politiku kulturnog pluralizma i bude conditio sine qua non opstanka manjina, kao što je to u mnogim razvijenim zemljama svijeta, na Balkanu se država stavljala u ulogu instrumentarija različitih ideologija.

Kada su u pitanju dosadašnja istraživanja o Bošnjacima Kosova (mada ih se rijetko tako zvalo), može se utvrditi da postoji vrlo određen broj naučnih publikacija i projekata koji se iz različitih naučnih uglova bave općenito njima, ili njihovim porijeklom, društvom, kulturom, tradicijama, zatim sociološkim, kulturološkim, antropološkim i etnološkim karakteristikama. Doskora, mada to nije prestalo, o Bošnjacima Kosova su pisali drugi, opterećeni predrasudama, gdje je bilo svojatanje, naučnih manipulacija i osporavanje identiteta i pripadnosti, odnosno ugrožavanja slobode izražavanja njihove posebnosti. Eklatantan primjer je terensko istraživanje koje je obavio Geografski institut „Jovan Cvijić,“ SANU, u periodu 1991-1994, poznatije kao Projekat GOS (Šarplaninske župe Gora, Opolje i Sredska – antropogeografsko-etnološke, demografske, sociološke i kulturološke karakteristike, knjiga 40/2, SANU, Beograd), na prostoru gdje je najveća koncentracija Bošnjaka Kosova. Ovaj projekat, finansijski podržan od Ministarstva za nauku i tehnologiju Republike Srbije, urodio je stvaranjem „goranske etničke grupe,“ a krajnji cilj je bio „denacionaliziranje Bošnjaka Kosova izdvajanjem Goranaca iz njihovog korpusa.“ (Šaćir Filandra). 

Vrlo je malo naučnih radova domaćih autora. Spomenut ćemo samo neke:

1. Redžepi Džavit (2019), Župa, Gora i Podgor (Monografija), Utilis, Prizren
2. Idrizi Sadik (2012), Jezik i stil narodne poezije Gore, Prizren
3. Ćufta Muharem, Uticaj evropske kulture nad vrijednostima religije i identiteta kod bošnjačke-goranske omladine (neobjavljen magistarski rad)

4. Kaćka Muljaim (2015), “Status bosanskog jezika na Kosovu,” Drugi simpozij o bosanskom jeziku, Zbornik radova, Institut za istoriju, Sarajevo

5. Dokle Nazif (2010), Bogomilizam  i etnogeneza Torbeša kukske gore, Alem, Prizren

6. Redžepi Ilber (2014), Gora i njene etničke karakteristike, Dragaš

7. Bajrami Ćerim, O Bošnjacima torbeškog porijekla na Kosovu, https://www.info-ks.net/bosnjaci/historija/29438/o-bosnjacima-torbeskog-porijekla-na-kosovu
8. Džogović Alija (1996), Onomastika Gore, SANU, Beograd

9. Džogović Alija (2006), Onomastika Župe i Podgora, Prizren
d. Preliminarni sadržaj doktorske teze

(POTENCIJALNI) SADRŽAJ

· Uvodna razmatranja

· Metodološki pristup…….

· Terensko istraživanje

Poglavlje 1: Teorijski pristup: teorije o naciji i nacionalizmu, teorije o identitetu i etnicitetu (etnija, etnička grupa), teorije o većini i manjini

· Vrste identiteta: individualni i društveni 

· Nacionalni i etnički identitet

· Kulturni i konfesionalni identitet (evropski i muslimanski identitet Bošnjaka)

· Politički i građanski identitet

· Sociološke teorije na koje se oslanjamo: simbolički interakcionizam, funkcionalizam, teorija društvenih sukoba
Poglavlje 2: Evropski identitet Kosova

· Formiranje identiteta, nacija i država na Balkanu (Srbija, Crna Gora, Hrvatska, Bosna, Albanija, Kosovo)

· Ekspanzionistički nacionalizam i hegemonijska politika na Kosovu, disolucija Jugoslavije i otklon od socijalizma 

· Period tranzicije i građenje državnih kapaciteta

· Kosovski identitet između negacije i afirmacije (polemika Kadare-Qosja, stavovi Mehmeda Kraje, Milazima Krasniqija, Nedžmedina Spahiu)
Poglavlje 3: Identitet kosovskih Bošnjaka: Bošnjaci Kosova kao kulturno-identitarni dio bošnjačkog naroda

· Bošnjačka geografija i popisi stanovništva

· Vraćanje povijesnog imena „Bošnjak“

· Izazovi po identitet u novim integrativnim i globalizirajućim procesima i pasivni odnos matice

· Etnički i kulturni identitet Bošnjaka: biti Bošnjak (nacionalna manjina) na Kosovu - autohtonost i posebnost

· Nacionalno-politička i etničko-regionalna identifikacija (Torbeši, Goran(c)i) i prisvajački uticaj stranih faktora (Srbija, Makedonija, Bugarska, Albanija...)

· Kulturni diverzitet Kosova: padigma multikulturalnog grada Prizrena kao stjecišta susretanja kultura 

Poglavlje 4: Položaj Bošnjaka na Kosovu (integracija ili asimilacija): Bošnjaci Kosova kao integralni dio kosovskog društva

· Društveno-politički položaj: (1) manjina u razvijenim demokratskim zemljama (evropske konvencije itd.) i (2) manjina na Kosovu (pravni okvir, zastupljenost, rezervisana mjesta) s posebnim osvrtom na Bošnjake
· Položaj bošnjačke zajednice u usporedbi sa drugim manjinama (Mađari, Rumuni, Turci, Bošnjaci u Srbiji, Makedoniji i Albaniji) – usporedba sa određenim modalitetima u svijetu

· Individualna i grupna prava manjina – najpoznatiji modaliteti

· Stepen integracije u kosovskom društvu

· Politička (legislativna) i medijska zastupljenost

· Obrazovni sistem i upotreba bosanskog jezika

· Zastupljenost Bošnjaka u javnom i privatnom sektoru

· Socijalna slika (siromaštvo, nezaposlenost, besperspektivnost) kao uzrok migracija

Poglavlje 5: Perspektiva Bošnjaka na Kosovu

· Izazovi po identitet (asimilacija, mješoviti brakovi, obrazovanje)

· Problem migracija (Turska, Zapad, okruženje) i organizaciono stanje dijaspore

· Problem asimilacije i urušavanja multilateralizma (multikulturalizam, multireligioznost) i budućnost kosovskog građanskog društva

· Evroatlanske integracije, kosovski i evropski identitet

108. Stanković Pejnović Vesna (2010), Grupna prava pripadnika nacionalnih manjina, http://www.maticacrnogorska.me/files/41-42/04%20vesna%20stankovic%20pejnovic.pdf

f.  Očekivani rezultati istraživanja 

Polazeći od toga da se disertacija bavi identitetom Bošnjaka Kosova u postratnom ili periodu tranzicije, o čemu gotovo da i ne postoje originalni znanstveni radovi, te činjenice da su identiteti pluralni i podložni promjenama, mi ćemo predmet istraživanja percipirati kroz dvije prizme:

a) Bošnjaci Kosova kao integralni dio ukupnog bošnjačkog nacionalnog bića čija je matična država Bosna i Hercegovina, za koju su društveno-povijesno i kulturno-tradicijski vezani i 

b) Bošnjaci Kosova kao integralni dio kosovskog društva i države, odnosno geografskog prostora na kojem stoljećima obitava etnička (narodnosna) zajednica Bošnjaka, sada već kao ustavna kategorija i važna karika savremenog kosovskog društva. U tom smislu, jedan od očekivanih rezultata ovog istraživanja jeste prikaz kulturnog diverziteta Kosova i povijesni razvoj bošnjačkog identiteta unazad nekoliko desetljeća: dominacija religijskog identiteta u vrijeme Osmanlija, smjena epoha i kulturno-nacionalno buđenje (“Musliman” i “musliman”) u vrijeme prve i druge Jugoslavije, vraćanje (ali i osporavanje) povijesnog imena “Bošnjak” i izazovi po identitet i egzistencijalni opstanak (asimilacija, integracija, emigracije, mješoviti brakovi, obrazovanje, mediji, politika) u danas nezavisnoj državi Kosovo. 

Bit će provedeno terensko istraživanje, a rezultati će biti sama okosnica rada. Istražit će se pojam, vrste, izvori i sve ono što predstavlja, simbolizira i fragmentira identitet u svijetlu savremenih socioloških i drugih teorijskih istraživanja, s posebnim osvrtom na Bošnjake Kosova.

Jedna od glavnih specifičnosti karaktera identiteta Bošnjaka jeste inkluzivnost. To znači da Bošnjaci tokom povijesti, živeći s drugima i drugačijima, nikada nisu imali asimilatorske pretenzije prema susjedima. Za razliku od toga, njihovi susjedi su gotovo uvijek kroz povijest imali ekskluzivni karakter identiteta, tj. asimilatorske težnje prema Bošnjacima. Zato smatramo da će odgovor na pitanje: otkud taj sentiment i zašto toliko napada i negiranja bošnjačkog identiteta, ne samo u matici nego i u regionu? - biti važan rezultat ovog istraživanja.

Jedan od očekivanih rezultata će biti elaboracija uticaja etnonacionalizma na pokušaj uspostave multilateralnog građanskog društva, koje je važan segment opstanka manjinskih zajednica, kao i teza o “kosovskom identitetu” koja u posljednje vrijeme izaziva određene intelektualne rasprave, pod izgovorom da se potire albanski identitet većinskog naroda. Bošnjaci Kosova su u tom smislu „kosovari“ kao pravno-politička kategorija, odnosno kao državljani Republike Kosova. Ovim zaokružuju i svoj građanski (poliitčki) identitet. U tom smislu, pokušat će se što objektivnije prikazati položaj i stepen integracije Bošnjaka u kosovskom društvu, uz izvjesne komparacije društvenog i političko-pravnog položaja manjinskih zajednica u okruženju. Ispitat će se faktori koji dovode do migracije Bošnjaka pretežno u zapadnoevropskim zemljama, pasivan odnos matice (BiH) prema Bošnjacima Kosova, i u tom smislu, neizvjesna budućnost i perspektiva Bošnjaka u zemlji i dijaspori.

g. Mišljenje i prijedlog Komisije

Doktorska disertacija mr. Elmira Karadžija će predstavljati originalan pristup u teorijsko-problemskom i istraživačkom kontekstu elaboriranja predmeta istraživanja.

U odnosu na odabir problema i predmeta istraživanja, te načina pristupa njegovoj elaboraciji, ova disertacija će predstavljati sveobuhvatan, ali i savremen sociološki pristup u sagledavanju problematike identiteta narodne grupe, to jeste Bošnjaka na Kosovu.

Tematsko-problemska orijentacija pokazuje zastupljenost niza različitih znanstvenih metoda, pomoću kojih se planiraju ispitati, tumačiti i znanstveno analizirati različiti sadržaji rada. Pri tome je planirano korištenje rezultata dosadašnjih istraživanja iz predmetne oblasti, svakako uz korektno navođenje izvora i upućivanje na dodatnu (širu) literaturu.

Prema znanstveno–spoznajnim rezultatima, doktorska disertacija će biti osnova za daljnja znanstvena i stručna istraživanja, ali i ponuditi odgovore, koji će zavrijediti pozornost znanstvene i šire društvene javnosti.

Promatrajući ovu temu doktorske disertacije sa sigurnošću se može ustvrditi da će ovo biti originalan i sveobuhvatan pokušaj znanstvenog razumijevanja i objašnjenja aktualnog stanja identiteta jedne narodne grupe, to jeste Bošnjaka na Kosovu.

Doktorska disertacija će imati poseban društveni značaj, jer bi istraživanje trebalo doprinijeti poboljšanju politika koje bi omogućile bolje uslove života pripadnicima manjinske zajednice na Kosovu..

  Sve navedeno ukazuje na valjanost teorijsko-metodološkog pristupa i kvalitet sadržaja teme doktorske disertacije.

Komisija za mentora doktorske disertacije predlaže prof. dr. Senadina Lavića.

Sarajevo, 25. 10. 2021.godine

Članovi Komisije

            Dr. Senadin Lavić, redovni profesor, predsjednik

   ……………………………………………………………

        Dr. Šaćir Filandra, redovni profesor, član  

     …….……………………………………………………..

                     Dr. Amer Osmić, docent, član                ……………………………………………………………

